
Newyddion Diweddaraf Comisiwn Pobl Hŷn Cymru

Bwletin rhif 4: Chwefror 2010
Neges gan y Comisiynydd
Ers bwletin diwethaf y Comisiwn, mae Cymru wedi dioddef cyfnod hir o dywydd gwael ac oer sydd wedi creu heriau i bobl hŷn a gwasanaethau ledled y wlad.  Rwyf wedi siarad ag amrywiaeth o bobl sy’n chwarae rhan allweddol i gydlynu ymateb Cymru i’r tywydd oer ynghylch effaith y tywydd oer ar bobl hŷn nawr, yn ogystal â gwersi at y dyfodol.
Rydyn ni hefyd wedi gweld ymddeoliad Rhodri Morgan o swydd Prif Weinidog Cymru gyda Carwyn Jones yn ymgymryd â’r swydd ym mis Rhagfyr 2009.  Fe gwrddes i â Phrif Weinidog newydd Cymru ar 21 Ionawr gan godi sawl mater, gan gynnwys arian, talu am ofal, urddas a pharch, tai, diogelu a stereoteipiau negyddol.  Nododd y drafodaeth mor bwysig yw’r canlynol:
· Lwfans Gweini; 
· y drafodaeth ynghylch talu am ofal;
· dewis yn y ddarpariaeth ar gyfer tai a gofal;
· cynnwys pobl hŷn yn eu cymunedau;
· diogelu ac amddiffyn pobl hŷn agored i niwed gan gynnwys adolygu’r gyfraith, delweddau a negeseuon yn y cyfryngau;
· gwaith atal ac annibyniaeth; a
· chysylltiadau rhwng pobl hŷn a phlant/pobl ifanc.
Yn y misoedd diwethaf, rwyf wedi bod yn canolbwyntio ar y ffordd orau i ddefnyddio fy mhwerau i adolygu gwasanaethau i bobl hŷn ac mae’n dda gen i gyhoeddi maes fy Adolygiad Cynaf, sef triniaeth pobl hŷn a chynnal urddas, parch a hawliau dynol pobl hŷn mewn sefydliad gofal iechyd nei ofal cymdeithasol.  Mae’r Comisiwn yn unigryw am ein bod yn gallu cynnal adolygiadau a gwneud argymhellion ar gyfer newid ar sail profiadau pobl hŷn.  
Ffilm fer a rhagor o fanylion am fy Adolygiad Cyntaf.
Ruth Marks

Comisiynydd Pobl Hŷn Cymru
Y blaenoriaethau cyfredol
Cynllun Strategol Drafft Comisiynydd Pobl Hŷn Cymru 2010-2013

Cyhoeddodd Comisiynydd Pobl Hŷn Cymru ei Chynllun Strategol drafft ar gyfer 2010-2013 at ddibenion ymgynghori yn ystod mis Ionawr 2010.  Dogfen lefel-uchel yw hon, sy’n nodi’n cenhadaeth, ein gwerthoedd a’n blaenoriaethau at y dyfodol.  Mae’r holl sylwadau wedi dod i law erbyn hyn ac yn cael eu coladu er mwyn diwygio'r cynllun cyn pennu’r manylion terfynol.
Ymgynghoriad ynghylch Gofal Cymdeithasol i Oedolion 
Mae Comisiwn y Gyfraith wrthi’n adolygu’r gyfraith ynghylch Gofal Cymdeithasol i Oedolion ac mae’n chwilio am sylwadau ar ei gynigion, sydd i’w cyhoeddi ym mis Chwefror.

Mae Comisiynydd Pobl Hŷn Cymru yn cydweithio â Chomisiwn y Gyfraith, Age Concern Cymru a Help the Aged yng Nghymru i gynnal digwyddiad i drafod effaith y gyfraith gyfredol ar bobl hŷn a syniadau ynghylch goresgyn yr heriau hyn.  Dyma’ch cyfle chi i ddylanwadu ar siâp y gyfraith ynghylch gofal cymdeithasol i oedolion yn y dyfodol.

Cynhelir y digwyddiad ar 29 Mawrth 2010 yng Nghaerdydd ac mae wedi’i anelu at unrhyw un sydd â buddiannau yn y maes hwn gan gynnwys pobl hŷn, gofalwyr a gweithwyr y rheng flaen.  Mae gennyn ni amrywiaeth o siaradwyr a fydd yn esbonio’r gyfraith gyfredol, beth bynnag fo lefel eich gwybodaeth bresennol.
Bydd cyfres o grwpiau trafod er mwyn ichi gael cyfle i drafod syniadau yn fanylach.

I gofrestru diddordeb mewn dod i’r gynhadledd, anfonwch neges e-bost at Ceri yn ceri.gilg@olderpeoplewales.com neu ffoniwch 08442 640670.

Os ydych yn adnabod unrhyw un a allai fod â diddordeb yn y gynhadledd, estynnwch y gwahoddiad yma iddyn nhw.
Beth mae pobl hŷn yn ei ddweud wrthon ni 

Rydyn ni’n annog pobl hŷn o bob rhan o Gymru i gysylltu â’r Comisiwn.  Mae’r wybodaeth sy’n dod i law yn cael ei defnyddio i ddod o hyd i’r anghenion allweddol a’r blaenoriaethau, ac wedyn i fwydo cynllun gwaith parhaus y Comisiwn.  

Yn y misoedd diwethaf, mae pobl hŷn wedi cysylltu â’r Comisiwn ynghylch ystod eang o faterion.  Dyma’r pynciau sydd wedi bod yn arbennig o amlwg:

Cyllid 

Mae nifer o ymholiadau wedi dod i law yn y Comisiwn yn y misoedd diwethaf ynghylch cyllid a hawliau.  Mae pobl hŷn wedi dweud wrthon ni eu bod yn cael eu cosbi gan sefydliadau ariannol am nad oes ganddyn nhw gysylltiad â’r rhyngrwyd.  Yn ystadegol, pobl hŷn yw’r rhan fwyaf o bobl sydd heb gysylltiad â’r rhyngrwyd.  Oherwydd hynny, mae pobl hŷn yn aml yn talu mwy am wasanaethau nag eraill sy’n gallu cael cyfraddau rhatach drwy gyfrwng y rhyngrwyd.

Mae’n sicr bod y cyhoeddiad ym mis Rhagfyr ynghylch y cynnig y dylid rhoi’r gorau i’r siec wedi peri pryder a gofid i bobl hŷn, agored i niwed, sy’n dibynnu ar sieciau i reoli eu cyllid.  
Mae’r tywydd gwael dros y misoedd diwethaf yn golygu bod biliau tanwydd wedi cynyddu’n ddramatig.  Mae’r Comisiynydd wedi cysylltu â’r sefydliadau allweddol ynglŷn â hyn ac wedi cyhoeddi datganiad yn ogystal â rhoi cyfweliadau i’r cyfryngau.
Cartrefi Gofal
Dros y misoedd diwethaf, mae pobl hŷn wedi rhoi gwybod inni am nifer o faterion ynglŷn â chartrefi gofal.  Mae’r materion hyn yn cynnwys darpariaeth wael o ran gwasanaethau, mesurau annigonol ar gyfer diogelwch y trigolion, diffyg gweithgareddau i ddefnyddwyr gwasanaethau, cofnodion gwael ar ran cartrefi gofal, ac awyrgylch digroeso. 

Yn y blynyddoedd diwethaf, mae paneli adolygu arbennig wedi’u sefydlu i gynghori ar ad-daliadau i bobl sydd o bosibl wedi talu ffioedd cartref gofal yn anghywir yn y cyfnod rhwng 1 Ebrill 1996 a 31 Mawrth 2003.  Y dyddiad cau i wneud cais am ffioedd cartref gofal a dalwyd ar gam oedd 4 Rhagfyr.  Drwy gydol mis Tachwedd, yn sgil y ffaith bod y dyddiad cau’n dod yn nes, cafwyd nifer o ymholiadau oddi wrth deuluoedd a oedd yn ansicr a oedden nhw’n gymwys neu beidio i gael ad-daliad, ac oddi wrth rai oedd yn ansicr pwy y dylen nhw siarad â nhw ynghylch hawlio ffioedd yn ôl.
Gweithgareddau diweddar
Digwyddiad “Dewch i Gyfarfod â’r Comisiynydd” yng Nghastell-nedd
Cafodd digwyddiad ‘Dewch i Gyfarfod â’r Comisiynydd’ ei gynnal yng Nghastell-nedd Port Talbot ym mis Rhagfyr 2009.

Daeth rhyw hanner cant o bobl hŷn i’r digwyddiad, a gafodd ei drefnu gan Gydlynydd Strategaeth Pobl Hŷn Castell-nedd Port Talbot a swyddogion o’r Cyngor Personau Hŷn, ac a oedd yn canolbwyntio ar gludiant.

Cafodd y grŵp ei annerch gan y Cynghorydd Peter Rees a bwysleisiodd mor bwysig yw digwyddiadau fel hyn sy’n gwrando ar farn y gynulleidfa.  Soniodd y Cynghorydd Rees hefyd am y Strategaeth Pobl Hŷn gan annog pobl hŷn yr ardal i gymryd rhan ynddi.

Siaradodd Clive Owen, Cadeirydd Cyngor Personau Hŷn Castell-nedd Port Talbot, am adroddiad y Cyngor ar gludiant a oedd yn edrych ar lawer o faterion a godwyd yn eu digwyddiadau ymgynghori, gan gynnwys cardiau teithio rhatach, cludiant cymunedol a mynediad i wybodaeth am gludiant.

Siaradodd y Comisiynydd am waith y Comisiwn hyd yn hyn yn ogystal â’r cynlluniau at y dyfodol.  Soniodd Ruth mor bwysig yw llais grwpiau pobl hŷn ac am waith da y Cyngor Personau Hŷn yng Nghastell-nedd Port Talbot.

Derbyniad i nodi ymddeoliad Prif Weinidog Cymru 

Cafodd Ruth Marks ei gwahodd i’r derbyniad a gafodd ei gynnal yn y Senedd i nodi ymddeoliad y Gwir Anrh. Rhodri Morgan AC fel Prif Weinidog Cymru ym mis Rhagfyr 2009.  Cafodd y digwyddiad ei gynnal i ddathlu’r gwaith yr oedd e wedi’i gyflawni yn ei swydd a’r prosiectau yr oedd wedi’u dechrau ac a oedd yn dal i barhau. Rhodri Morgan gyflwynodd y swydd gyntaf yn y byd i Gomisiynydd Pobl Hŷn.

Aeth Ruth Marks i’r digwyddiad, ac achub ar y cyfle i gyfarfod â llawer o’r rhanddeiliaid allweddol eraill o sefydliadau yng Nghymru i drafod y blaenoriaethau parhaus. 

Ymweliad Cymdeithas Llywodraeth Leol Cymru (CLlLC) â’r Tîm Gwerthfawrogi Pobl Hŷn (VOP) ym Manceinion
Ymunodd Swyddog Cyfathrebu’r Comisiwn, Elizabeth Carr, â sawl cydlynydd strategaethau pobl hŷn a chynrychiolwyr allweddol o fforymau pobl hŷn yng Nghymru ar ymweliad i gyfarfod â’r tîm Gwerthfawrogi Pobl Hŷn (VOP) yng Nghyngor Dinas Manceinion yn ddiweddar.  Cafodd y cyfarfod ei drefnu gan CLlLC sy’n cysylltu holl awdurdodau lleol Cymru, gan arbenigo yn yr enghraifft hon ar brosiect i hybu cydweithio â’r timau pobl hŷn ym mhob Cyngor.

Roedd y grŵp o Gymru wedi teithio i Fanceinion i ddysgu am y gwaith pwysig y mae’r tîm VOP wedi’i wneud yn y blynyddoedd diwethaf i wella bywydau pobl hŷn yn y ddinas honno.  Fe gawson nhw weld enghreifftiau o’r ymgyrchoedd sydd wedi’u cynnal gan gynnwys ymgyrch lwyddiannus a gafodd gydnabyddiaeth ledled y wlad ynghylch pobl hŷn ac iechyd rhywiol.  Yn y grŵp oedran dros 64 oed y mae’r cynnydd uchaf yng Nghymru mewn STDs wedi’i weld a chafodd yr ymgyrch hon ei nodi yn y modd priodol gan aelodau’r ymweliad.
Rhannodd y rhai a oedd yn bresennol hefyd enghreifftiau o arferion da o bob rhan o Gymru gan gynnwys cynlluniau effeithiol i geisio gwella tai cymdeithasol i bobl hŷn yng Nghasnewydd a Rheithgor Dinasyddion rhwng y Cenedlaethau yng Ngheredigion, sy’n dod â fforwm ieuenctid a fforwm pobl hŷn at ei gilydd i drafod pa welliannau yr hoffen nhw eu gweld yn eu hardal.
Roedd pawb o’r farn bod y diwrnod yn offeryn effeithiol ac yn gyfnewidfa ddysgu effeithiol a chydnabu’r Comisiwn a’r rhanddeiliaid a’r sefydliadau allweddol fod rhaid inni ddysgu o’r gwersi sydd wedi’u dysgu a’r camgymeriadau sydd wedi’u gwneud gan eraill cyn i ninnau symud ymlaen.  

Fforwm Cynghori y Deyrnas Unedig ar Heneiddio
Mae’r Comisiynydd wedi’i gwahodd i ymuno â’r Fforwm hwn sy’n cynnig llinell uniongyrchol rhwng pobl hŷn a’r Llywodraeth i gyflwyno sylwadau ar syniadau polisi newydd, gwasanaethau, deddfwriaeth a meysydd y maen nhw’n teimlo bod angen i’r Llywodraeth roi sylw iddyn nhw.  Mae’r Fforwm yn cael ei gadeirio ar y cyd gan y Gweinidog dros Bensiynau a’r Gymdeithas sy’n Heneiddio, Angela Eagle AS, a’r Gweinidog Gwladol dros Wasanaethau Gofal, Phil Hope AS.  
Rhagor o wybodaeth am y Fforwm.
Lansio fframwaith Ymddiriedolaeth GIG Caerdydd a’r Fro “Quality Framework for achieving Excellence in Services for Older People” 
Siaradodd Ruth Marks yn y digwyddiad i lansio dogfen Ymddiriedolaeth GIG Caerdydd a’r Fro “Quality Framework for achieving Excellence in Services for Older People”.  

Roedd yr Ymddiriedolaeth yn credu ei bod yn bwysig datblygu’r fframwaith er mwyn tanlinellu mor bwysig yw sicrhau bod y Fframwaith Strategol Cenedlaethol (NSF) yn ystyrlon ac yn bwrpasol i unigolion ac i’r sefydliad yn ei grynswth.  Mae’n nodi, ar fformat syml, ymrwymiad yr ymddiriedolaeth i sicrhau rhagoriaeth yng ngofal pobl hŷn a’r hyn y byddai hynny’n ei olygu yn ymarferol.

Cydnabu Ruth yr enghraifft hon i gydweithio da mewn partneriaeth gan bwysleisio mor bwysig yw parhau i ymgysylltu â phobl hŷn wrth gynllunio gwasanaethau a’u cyflwyno.
Rhagor o wybodaeth am y Fframwaith a’i gefndir.
Dan sylw...

Yn yr adran hon, byddwn yn tynnu sylw at agwedd ar waith y Comisiwn neu safbwyntiau’r Comisiwn ar fater penodol sy’n effeithio ar bobl hŷn.  Y mater dan sylw yn y rhifyn hwn yw tywydd oer.
Tywydd Oer
Yn ddiweddar mae Cymru wedi dioddef cyfnod hir o dywydd oer ac mae eira a rhew wedi bod yn berygl beunyddiol.  Mae’r Comisiynydd wedi siarad ag amrywiaeth o bobl sy’n chwarae rhan allweddol i gydlynu ymateb Cymru i’r tywydd oer ynghylch effaith y tywydd oer ar bobl hŷn nawr, yn ogystal â gwersi at y dyfodol.
Mae’r cyngor i’r cyhoedd yn argymell y dylai pobl aros gartref os oes modd. Rydyn ni’n ategu’r cyngor hwnnw yn llwyr, yn enwedig o gofio’r posibilrwydd y bydd yna ragor o effeithiau, fel palmentydd a ffyrdd rhewllyd.  Rhaid cofio y bydd rhai pobl hŷn wedi bod o dan do ers amser maith oherwydd y cyfnod hir o dywydd oer.  Mae’n hanfodol ein bod yn cydweithio ac yn cynllunio ar gyfer tywydd oer yn y dyfodol er mwyn i bobl fynd allan a symud o gwmpas yn ddiogel.  Bydd y Comisiynydd yn siarad â’i phartneriaid am yr heriau y mae pobl hŷn wedi’u hwynebu yn ystod y cyfnod hwn a sut y gallwn gynllunio’n well ar eu cyfer yn y dyfodol.

Mae angen i bob un ohonon ni:


Gadw’n gynnes


Cadw’n ddiogel


Cadw mewn cysylltiad 

Mae’r sefydliadau sy’n cynnig cyngor manylach yn cynnwys:

· GIG
· Age Concern Cymru a Help the Aged yng Nghymru
· DirectGov
Wrth gwrs, fydd llawer o bobl hŷn ddim yn teimlo eu bod yn agored i niwed, ac mae llawer yn gwneud cyfraniad hollbwysig, gan helpu mewn llawer o ffyrdd ymarferol yn eu hardal eu hunain.   Hoffem gydnabod yr ysbryd cyhoeddus sy’n cael ei amlygu a’r gwaith gwych rydyn ni’n clywed amdano lle mae cymunedau, y sector gwirfoddol a’r sector cyhoeddus yn cydweithio i helpu pobl i aros yn ddiogel. Mae’r enghreifftiau’n cynnwys helpu i sgubo eira oddi ar balmentydd a llwybrau, mynd i siopa a choginio i bobl y mae arnyn nhw angen cymorth.  Yn aml, mae pobl hŷn yn wirfoddolwyr ffurfiol neu anffurfiol yn eu cymuned ac yn helpu i gydlynu’r ymateb i’r tywydd garw.

Mae Comisiwn Pobl Hŷn Cymru yn gofidio bod y tywydd oer yn effeithio’n benodol ar bobl hŷn sydd mewn sefyllfa sy’n agored i niwed, er enghraifft ei chael yn anodd mynd allan a chynhesu eu cartrefi.  Bydd llawer o bobl hŷn yn poeni ynghylch talu eu biliau tanwydd.  Rydyn ni wedi galw ar y Llywodraeth i gymryd camau i fynd i’r afael â thlodi tanwydd a hybu’r Taliad Tanwydd Gaeaf ychwanegol. 

Dim ond i’r rhai sy’n hawlio Credyd Pensiwn y bydd y Taliad Tywydd Oer o £25 yn cael ei dalu, ac rydyn ni’n gwybod bod y niferoedd sy’n hawlio’r budd-dal hwnnw yng Nghymru gryn dipyn yn rhy isel.  Mae gwybodaeth i bobl hŷn, yn eu hannog i hawlio’r budd-daliadau y mae ganddyn nhw hawl i’w cael, yn arbennig o bwysig ar hyn o bryd.  

Mae’r taliad yn cael ei ddyfarnu pan fydd y tymheredd cyfartalog lle rydych chi’n byw yn sero gradd Celsius neu’n is am saith diwrnod o’r bron yn ôl gorsaf dywydd leol Swyddfa’r Tywydd.
Gwaith at y dyfodol a gwybodaeth i’w nodi 
Cyfarfod â’r Gwasanaeth Pensiwn
Bydd y Comisiynydd a sawl aelod o’i staff yn cynnal cyfarfod â chynrychiolwyr o’r Adran Gwaith a Phensiynau a’r Gwasanaeth Pensiwn yn gynnar ym mis Chwefror i drafod prosiectau posibl i gydweithio arnyn nhw yn y dyfodol.
Yn sgil y cynllun peilot llwyddiannus rhwng y sefydliadau i bostio pecyn yng Ngwynedd yn haf 2009, mae llawer o wersi wedi’u dysgu ac mae llawer o berthnasoedd gweithio da wedi’u creu rhwng y rhanddeiliaid ac mae’r Comisiwn yn gobeithio symud y rhain ymlaen yn 2010.

Cyfnewidfa Ddysgu CLlLC: Pobl Hŷn a Heneiddio
Mae CLlLC yn cynnal cyfnewidfa ddysgu i rannu enghreifftiau o’r arferion cyfredol a thrafod pynciau allweddol ynghylch materion pobl hŷn yng Nghymru.  Bydd y digwyddiad yn cael ei gynnal ddydd Iau 4 Chwefror 2010 yn Neuadd y Sir yng Nghwmbrân ac mae wedi’i dargedu ar gydweithwyr o lywodraeth leol a phartneriaid allweddol eraill.

Bydd yn cynnig cyfle i’r cynadleddwyr glywed siaradwyr gwadd a dewis o blith ystod amrywiol o weithdai drwy’r dydd. 

Bydd y gyfnewidfa yn canolbwyntio ar bedair thema Strategaeth Pobl Hŷn Cymru, sef:

· Gwerthfawrogi Pobl Hŷn
· Lles ac Annibyniaeth 
· Statws Economaidd a Chyfraniad Pobl Hŷn
· Rhoi’r Strategaeth ar Waith
Codau Ymarfer i Weithwyr Gofal Cymdeithasol
Mae Cyngor Gofal Cymru’n cynnal ymgyrch i godi ymwybyddiaeth o’r Codau Ymarfer i Weithwyr Gofal Cymdeithasol.  Mae’r ymgyrch wedi bod yn canolbwyntio ar roi’r gair ar led i wahanol grwpiau ac mae’n awyddus i ganolbwyntio yn nesaf ar hybu ymwybyddiaeth o’r Codau ymhlith pobl hŷn Cymru. 
Rhagor o wybodaeth am yr ymgyrch. 

Cyfrifiannell Gymunedol
Fel rhan o’u hymgyrch Tua’r Tir Cyffredin ar gyfer cymunedau gydol oes, mae Age Concern Cymru a Help the Aged yng Nghymru wedi creu Cyfrifiannell Gymunedol.  
Mae’r ffurflen hon yn caniatáu i bobl hŷn, i bob pwrpas, archwilio’u cymunedau yn ôl y deg egwyddor y maen nhw wedi dweud wrth yr elusen eu bod yn creu cymuned lwyddiannus, er enghraifft amwynderau lleol, tai bach cyhoeddus, cludiant etc.   Drwy roi sgôr i’r rhain yn unol â’r egwyddorion sy’n cael eu disgrifio, mae pobl hŷn yn gallu canfod pa mor ystyriol i oedran yw eu cymuned nhw. 

Nod y Gyfrifiannell Gymunedol, yn ôl yr elusen, yw grymuso pobl hŷn i ymgyrchu dros welliannau yn eu hardal leol. Bydd yr elusen yn dilyn eu cysylltiadau cychwynnol â nhw drwy esbonio ystyr y sgôr iddyn nhw yn ogystal â chynnig taflenni ymgyrchu i’w helpu i ymgyrchu ar yr egwyddorion hyn. 

Lawrlwytho’r Gyfrifiannell Gymunedol (PDF)
Staff newydd Comisiynydd Pobl Hŷn Cymru 
Mae’r Comisiwn wedi llwyddo i gwblhau ymarfer recriwtio yn ddiweddar ac mae’n dda croesawu sawl aelod newydd i’r tîm, sef:
· Simon Cullen, Swyddog Cyfathrebu a Thechnoleg Gwybodaeth
· Robert Ellis, Swyddog Gwybodaeth ac Ymholiadau
· Kate Hughes, Rheolwr Cyfathrebu ac Ymgysylltu
· Richard Jones, Swyddog Materion Cyhoeddus 

· Alison Philips, Pennaeth Adnoddau Dynol, Cyllid a Llywodraethiant Corfforaethol
· Joanna Stevens, Swyddog Polisi
· Chris Thomas, Gweinyddydd Cyffredinol
· Bethan Williamson, Gweinyddydd Dwyieithog
Eich sylwadau chi 

Mae croeso i adborth i news@olderpeoplewales.com 

Dosbarthu’r Bwletin

Os ydych chi wedi cael y bwletin hwn yn uniongyrchol, mae croeso ichi ei anfon ymlaen at unrhyw un os ydych yn credu bod ganddyn nhw ddiddordeb.  Os nad ydych chi am gael rhifynnau yn y dyfodol, rhowch wybod inni yn y cyfeiriad isod.
Os ydych chi wedi cael y Bwletin drwy drydydd parti ac os hoffech gael eich gosod ar restr ddosbarthu’r Comisiwn, anfonwch neges e-bost:  

news@olderpeoplewales.com 

Mae copïau o’r e-Fwletin ar gael drwy wneud cais. Cysylltwch â’n swyddfa ni:

Comisiwn Pobl Hŷn Cymru

Adeiladau Cambrian

Sgwâr Mount Stuart 

Caerdydd
CF10 5FL

Ffôn:    
08442 64 06 70

Ffacs:
08442 64 06 80

Mae’r e-Fwletin ar gael i’w lawrlwytho oddi ar ein gwefan hefyd:

www.olderpeoplewales.com
Fformatau hygyrch

Os hoffech gael copi o’r Bwletin mewn Braille, print bras neu sain, anfonwch neges e-bost at news@olderpeoplewales.com neu ffoniwch 08442 640670.

